
ABSTRAK 

 

Menuju ke arah sebuah negara maju dalam industri, Keselamatan dan Kesihatan 
Pekerjaan merupakan satu perkara  yang  sangat penting.  Kesedaran terhadap perkara 
ini perlulah ditanam kepada setiap individu semasa membuat  kerja  amali dan   
mereka yang memasuki  alam  pekerjaan. Tujuan penyelidikan ini adalah untuk 
menilai amalan keselamatan dan kesihatan pekerjaan diperingkat pusat latihan di 
institut latihan vokasional dari sudut  mengenal pasti tahap amalan keselamatan, tahap 
pelaksanaan, tahap pematuhan dan tahap budaya amalan  keselamatan dan kesihatan 
pekerjaan. Kajian menggunakan pendekatan kuantitatif sebagai data primer dan data 
kualitatif sebagai data sekunder yang digunakan sebagai data triangulasi. Kaedah 
tinjauan juga digunakan kerana pengumpulan data dijalankan sekali sahaja dengan 
menggunakan soal selidik secara terus daripada responden kajian dapat memberikan 
penjelasan yang berkesan serta praktikal untuk mengkaji sesuatu fenomena dan boleh 
membuat generalisasi terhadap populasi bagi sesuatu penyelidikan. Pendekatan 
kualitatif bertindak sebagai sokongan hasil dapatan kajian yang menggunakan 
pendekatan kuantitatif. Analisis ujian regresi menunjukkan pemboleh ubah 
pelaksanaan, pematuhan dan budaya ini boleh meramal amalan keselamatan dan 
kesihatan dalam kalangan pelajar serta pensyarah yang terlibat. Dapatan ini 
menunjukkan bahawa budaya keselamatan merupakan faktor terpenting dalam 
organisasi teknikal dan industri. Namun  pematuhan dan pelaksanaan bukan peramal 
kepada amalan keselamatan. Oleh itu, budaya keselamatan merupakan faktor 
terpenting dalam organisasi teknikal dan industri. Kajian ini juga menunjukkan 
kepentingan amalan  keselamatan dan kesihatan pekerjaan amat penting di amalkan 
oleh setiap individu serta mewujudkan budaya kerja selamat yang secara tidak 
langsungkan akan mewujudkan budaya keselamatan. Peningkatan kesedaran dan 
pemahaman berkaitan  keselamatan  akan meningkatkan budaya keselamatan 
organisasi secara keseluruhannya. Satu model keselamatan dan kesihatan pekerjaan 
yang standard boleh dibentuk dan dipraktikkan di sektor pendidikan teknikal sebagai 
satu inisiatif ke arah pembentukan budaya kerja keselamatan sektor pendidikan 
sebagai  tempat  kerja  yang  selamat. 
 
 
 Kata kunci : Amalan , Pelaksanaan, Pematuhan, Budaya Keselamatan 

ABSTRACT 
 

 
Occupational Safety and Health Practices are a very important for industries in 
developing and developed countries.  Awareness of these practices  must be instilled 
in every individual who are doing practical work and those who enter the world of 
work. The purpose of this research is to evaluate Occupational Safety and Health 
Practices at the training center level in vocational training institutes in terms of 
identifying the level of safety practices, level of implementation, level of compliance 
and cultural level of occupational safety and health practices. The study uses a 
quantitative approach as primary data and qualitative data as secondary data. These 
are used as triangulation data. The survey method is also used because the data 
collection is conducted only once by using a questionnaire directly from the 
respondents. This study can provide an effective and practical explanation to study a 
phenomenon; and can generalize to the population of a research. The qualitative 
approach acts to support the findings of the study using a quantitative approach. 
Regression test analysis shows these implementation, compliance and culture 
variables could predict safety and health practices among the students and lecturers 
involved. These findings indicate that safety culture is the most important factor in 
technical and industrial organizations, whereas compliance and implementation are 
not predictors to safety practices. These findings suggest that safety culture is the 
most important factor in technical and industrial organizations. These studies have 
been successful, showing the significance  of Occupational Safety and Health 
Practices as being very important in practice by each individual as well as creating a 
safe work culture that will indirectly create a safety culture. Increased awareness and 
understanding of safety will improve the safety culture of the organization as a whole. 
A standard Occupational Safety and Health Practices model can be formed and 
practised in the technical education sector as an initiative towards the formation of a 
safety work culture of the education sector as a safe workplace. 
 
 Keywords : Practice, Implementation, Compliance, Safety Culture 

BAB 1 

 

 

 

 

PENGENALAN 

 

 

 

 

1.1  Pendahuluan  

 

Untuk mewujudkan sebuah negara perindustrian mengikut arus perkembangan dunia 

masa kini,  negara   amat  memerlukan  lebih banyak tenaga  kerja yang mahir.  

Sehubungan itu, pelajar perlu dilatih supaya mempunyai sikap kerja yang betul dan 

mempunyai nilai-nilai positif seperti berdisiplin, tekun dan dedikasi untuk membentuk 

tenaga kerja yang diperlukan ke arah negara perindustrian. Bagi sebuah negara 

industri yang mengaplikasikan penggunaan teknologi, maka tenaga kerja yang 

berdisiplin dilengkapi dengan asas kemahiran yang lebih luas serta mempunyai 

budaya dan etika kerja yang positif diperlukan.  Dalam usaha ini, pihak Kementerian 

Sumber Manusia ( KSM ) berhasrat menjadikan Malaysia sebuah negara yang selamat 

untuk bekerja.  

Selain menjadi sebuah negara maju dalam industri, amalan Keselamatan dan 

Kesihatan Pekerjaan ( KKP ) merupakan satu perkara yang sangat penting serta perlu 

diberikan perhatian yang khusus. Pematuhan terhadap amalan KKP bukan sahaja 

ditekankan kepada diri sendiri, tetapi juga merangkumi keselamatan pada alat, mesin, 

benda kerja, tempat kerja dan juga kepada orang lain. Kesedaran terhadap amalan 

KKP perlulah diterapkan kepada setiap pelajar dan para pekerja supaya sikap 

mementingkan keselamatan ini dapat diamalkan semasa membuat kerja amali dan 

seterusnya diamalkan setelah memasuki alam pekerjaan ( Atiletal., 2020 ). 

 

“Aspek keselamatan dan kesihatan pekerja dalam sektor pembinaan harus dititik  

beratkan kerana pekerja adalah aset yang menyumbang kepada keuntungan dan 

produktiviti syarikat yang terbabit dalam industri pembinaan, kata aktivis sosial 

Lee Lam Thye hari ini. Beliau juga berkata industri pembinaan adalah tulang 

belakang kepada pembangunan negara di samping menjadi salah satu sektor 

yang menyumbang kepada ekonomi negara dalam meningkatkan kualiti 

kehidupan, memberikan peluang pekerjaan serta pembangunan kepada industri 

lain ” (Lee Lam Thye - Artikel ini disiarkan pada Selasa, 14 Januari 2020 jam 

6:34 PM oleh MyMetro) 

 

Keselamatan boleh dianggap sebagai suatu kebiasaan atau sebagai satu bentuk 

sikap yang positif. Ianya tidak akan lahir dengan sendiri kecuali manusia itu 

sendirilah yang membentuknya sama ada hendak menganggapnya sebagai keutamaan 

ataupun tidak. (Tumarietal.,2019) mendefinisikan keselamatan sebagai keadaan yang 

selamat dan bebas daripada bahaya, termasuk kecederaan dan risiko, pengetahuan 

atau kemahiran dalam mengelakkan kemalangan atau penyakit dan kualiti atau 

keadaan yang tidak membawa risiko. (Avent-Holt,D, 2019) pula mendefinisikan 

keselamatan sebagai ketiadaan bahaya, ketiadaan ruang yang membantu mewujudkan 

suasana bahaya, satu tahap perlindungan dan keadaan yang tidak melibatkan risiko.  

 

Menurut  (Makhtar, 2018) pula, keselamatan di dalam bidang kejuruteraan 

tertumpu bukan sahaja kepada individu, malahan meliputi alatan, mesin, perkakasan, 

persekitaran dan keselamatan individu lain yang terlibat sama. Isu keselamatan dan 

kesihatan pekerjaan merupakan aspek penting terutamanya yang melibatkan kerja-

kerja berisiko tinggi sama ada di sektor perkilangan, pembinaan dan industri-industri 

lain yang melibatkan penggunaan mesin dan bahan kimia. Menurut (Arifin, 2019), 

amalan  keselamatan dan kesihatan pekerjaan merupakan satu perkara  yang  penting 

serta perlu diberikan perhatian yang khusus bagi sebuah negara yang ingin maju 

dalam industri. 

 

Di Malaysia, umumnya kesedaran mengenai keselamatan dan kesihatan 

pekerjaan telah menunjukkan peningkatan dari tahun ke tahun. Bermula dengan  

penguatkuasaan AKKP 1994 (Akta Keselamatan dan Kesihatan Pekerjaan 1994), 

majikan dan pekerja mula menyedari peranan dan tanggungjawab masing-masing 

dalam memastikan hazard di tempat kerja dikenalpasti, ditaksir dan dikawal. Namun 

keadaan ini masih tidak menjamin tahap keselamatan pekerjaan berada di tahap 

memuaskan memandangkan kadar kemalangan yang berlaku dalam kalangan pekerja 

masih agak tinggi pada setiap tahun.  

 

Berdasarkan Jadual 1.1, jumlah kemalangan menurun dari tahun 2015 iaitu 38, 

753 kepada 35, 460 pada tahun 2018. Angka kes melonjak pada tahun 2019 iaitu 

sebanyak 40, 811 dan kembali menurun sebanyak 32, 674 kes pada tahun 2020. 

Jumlah kematian yang dilaporkan pula melibatkan sebanyak 668 kes pada tahun 2015 

dan menurun sehingga 312 kes pada tahun 2020. Walaupun data menunjukkan 

berlaku pengurangan, namun kadar peratusan penurunan kadar kemalangan berada 

pada aras yang lebih kurang sama antara 2.81 hingga 2.18 sahaja. Begitu juga kadar 

kematian yang konsisten pada tahun 2015 hingga 2019 iaitu antara 4.84 dengan 4.14 

per 1, 000 pekerja dan menurun pada kadar 2.09 per 100, 000 pekerja bagi tahun 

2020. 

 

Jadual  1.1   
 
Statistik Kemalangan Pekerjaan Negara dari tahun 2015 hingga 2020 

 
 
Kemalangan Pekerjaan 
Negara 
 

2015 2016 2017 2018 2019 2020 

 
Jumlah Kemalangan 
 

38753 41005 42513 35460 40811 32674 

 
Jumlah Kematian 
 

668 668 713 611 578 312 

 
Kadar Kemalangan 
( per 1,000 Pekerja ) 
 

2.81 2.88 2.93 2.40 2.19 2.18 

 
Kadar Kematian 
( per 100,000 Pekerja ) 
 

4.84 4.84 4.90 4.14 4.14 2.09 

Sumber: Bahagian Dasar Antarabangsa dan Pembangunan Penyelidikan 
Jabatan Keselamatan dan Kesihatan Pekerjaan, Kementerian Sumber Manusia 

 

 
Pertumbuhan perindustrian yang pesat serta berlakunya revolusi industri 4.0 

telah menjadikan persekitaran kerja lebih mencabar. Isu keselamatan dan kesihatan 

pekerjaan menjadi keutamaan. Interaksi antara manusia dengan peralatan dan 

persekitaran tempat kerja akan menyebabkan  berlakunya kematian, kecederaan, 

kehilangan harta benda, kemusnahan dan pencemaran alam sekitar.  Menurut       

(Woolfsonetal., 2019), kemalangan tempat kerja boleh berlaku dalam dua keadaan. 

Kemalangan dalam keadaan pertama terjadi kerana tidak disengajakan setelah semua 

langkah keselamatan diambil. Kemalangan dalam keadaan kedua pula berlaku hasil 

daripada kelemahan prosedur pencegahan keselamatan. Keadaan kedua adalah lebih 

kerap berlaku dalam konteks kemalangan industri berbanding dengan situasi 

kemalangan pertama. Sementara itu, (Avent-Holtetal. , 2019) menyatakan bahawa 

peraturan keselamatan di bengkel atau tempat kerja perlu diamalkan selalu. Seseorang 

harus sedar serta bertanggungjawab untuk mengelakkan kemalangan dan kecelakaan 

daripada berlaku. Bagi mencegah dan mengurangkan risiko kemalangan, kesedaran 

terhadap kepentingan amalan keselamatan perlu ditingkatkan. 

 

Oleh itu, mempraktikkan amalan keselamatan dan kesihatan amat penting bagi 

mengelakkan berlakunya kemalangan terutamanya di dalam bengkel. Hal ini kerana 

di bengkel terdapat pelbagai alatan dan mesin yang berbahaya. Apabila berada di 

dalam bengkel, pelajar khususnya perlulah menjaga keselamatan dan mengikut 

peraturan yang telah ditetapkan serta mengikut arahan guru atau pensyarah. 

Pendidikan keselamatan ini perlu ditekankan sebagai salah satu bahagian yang 

penting dalam pendidikan di sekolah ataupun IPT. Dengan adanya pendidikan dan 

amalan terhadap keselamatan dan kesihatan pekerjaan, ia dapat memberi pelajar 

pengetahuan untuk diaplikasikan bukan sahaja di bengkel sekolah, malahan di rumah 

serta tempat kerja apabila mereka mula bekerja di dalam sektor yang diceburi kelak.  

 

Isu keselamatan merupakan perkara utama yang dititikberatkan oleh mana-

mana pihak pengurusan syarikat atau jabatan pentadbiran (Aminetal., 2019). 

Contohnya, dalam bidang pendidikan teknologi kejuruteraan seperti elektrik, pelajar 

dikehendaki menggunakan pelbagai mesin, alatan, perkakas dan bahan di dalam 

ujikaji makmal ataupun amali bengkel. Para pelajar perlu dengan jelas mengetahui 

bagaimana menggunakan alatan dan mesin dengan selamat. Hal ini kerana setelah 

tamat pengajian, para pelajar ini akan menyelia pekerja dan mengajar kembali apa 

yang telah dipraktikkan di makmal bengkel sebelum ini, bagaimana menggunakan 

mesin dengan betul serta mempraktikkan peraturan keselamatan di dalam bengkel. 

Dengan itu, pelajar-pelajar ini perlu dilatih, dididik dan ditunjuk ajar supaya mereka 

dapat melengkapkan diri dengan pengetahuan yang cukup tentang keselamatan serta 

peraturan bengkel. Tujuannya adalah bagi mempraktikkan kebiasaan dan sikap 

mementingkan keselamatan.  

 

Bagi memastikan hasrat untuk mengurangkan kadar kemalangan di tempat 

kerja, kesedaran terhadap keselamatan perlu dijadikan budaya dalam kehidupan 

pelajar. Oleh itu, kesedaran tinggi yang dipupuk sejak di bangku sekolah lagi dalam 

kalangan pelajar dapat melahirkan pekerja yang berkualiti dan mementingkan 

keselamatan di bidang pekerjaan (Majid, 2020). Bagi memenuhi keperluan sektor 

industri, pelajar-pelajar perlu didedahkan dengan pelbagai bidang kemahiran dan 

pengetahuan. Pelajar-pelajar ini juga perlu dilatih bagaimana hendak menggunakan 

peralatan tangan serta pengendalian mesin dengan cara yang betul. Dalam usaha 

mempelajari dan memenuhi semua kemahiran ini, pelajar bukan sahaja berhadapan 

dengan kemungkinan berlakunya kesilapan dan kegagalan, tetapi juga akan 

menghadapi pelbagai risiko kecuaian dan kemalangan yang boleh berlaku pada bila-

bila masa. Kemalangan yang terjadi di dalam bengkel bukan sahaja akan 

mengakibatkan kerosakan harta benda dan kecederaan anggota badan manusia malah 

boleh membawa maut (Perai, 2017). 

 

Maka, kepentingan amalan keselamatan perlu diterapkan dalam diri setiap 

pelajar supaya wujud kesedaran tentang kepentingan keselamatan.  Ini adalah kerana 

pelajar adalah pelatih yang akan menjalani tugas kerja sebenar di bengkel pada masa 

akan datang. Oleh sebab itu, adalah perlu pelajar-pelajar diterapkan dengan kesedaran 

keselamatan semasa menjalani kerja-kerja amali di bengkel supaya mereka dapat 

membiasakan diri untuk melakukan kerja dalam keadaan yang selamat (Makhtar, 

2018). Dengan sebab itu juga, kajian ini dijalankan bagi mengenalpasti faktor yang 

mempengaruhi amalan, pelaksanaan, pematuhan dan budaya keselamatan dan 

kesihatan pekerjaan dalam kalangan pelajar khusus dalam bidang teknologi. 

 

 

1.2 Latar Belakang Masalah  

 

Dalam usaha membawa Malaysia menuju ke arah sebuah negara maju dan 

menganjakkan kedudukan ekonomi negara dari sebuah negara yang berpendapatan 

sederhana kepada berpendapatan tinggi, bidang teknologi dan kemahiran hendaklah 

diutamakan supaya dapat menyahut seruan kerajaan agar dapat melahirkan lebih 

ramai tenaga mahir dalam bidang teknikal dan vokasional (Mamatetal., 2019).  

Pendidikan Teknikal dan Latihan Vokasional (TVET) diperkenalkan dan diberi 

keutamaan untuk menghasilkan modal insan berkualiti yang diperlukan untuk 

pembangunan ekonomi  (Watisin, 2017).  Antara matlamat transformasi pendidikan 

vokasional yang telah dilancarkan oleh Timbalan Perdana Menteri ialah mewujudkan 

sistem pendidikan vokasional baharu digerakkan oleh sumber manusia yang responsif 

kepada pelbagai inisiatif kerajaan dan berkolaborasi dengan industri bagi menginovasi 

pengajaran dan pembelajaran ( PdP ) yang berupaya menghasilkan tenaga kerja mahir 

dan usahawan. 

 

Menurut (Othmanetal.,2018), program dan perancangan serta transformasi 

pembangunan manusia dalam pendidikan di Kementerian Pengajian Tinggi Malaysia 

bertujuan untuk menghasilkan tenaga kerja yang mampu bersaing dan berkualiti.  

Tujuan transformasi ini adalah untuk memenuhi permintaan dan keperluan sumber 

manusia di samping menghasilkan graduan yang berdisiplin, menyokong aspirasi 

negara dengan perwatakan berakhlak mulia. Menurut (Rosleh, 2019), manusia yang 

mempunyai minda kelas pertama tidak terbentuk dalam persekitaran sinonim dengan 

budaya hedonisme, ampuisme dan rasuah. Ukuran ilmu bagi insan minda kelas 

pertama bukan hanya diasaskan kepada jenis sijil dan tahap kelayakan akademik, 

malah dapat membezakan keburukan dan kebaikan serta melaksanakan 

tanggungjawab dengan adil terhadap diri, masyarakat serta dalam konteks lebih besar 

iaitu alam. Dalam persekitaran ini dengan merangsang pembangunan minda kelas 

pertama, ukuran ilmu dan pencapaian ialah kegigihan, iltizam, s umbangan konkrit dan 

gaya hidup berasaskan kepentingan nilai ilmu. Dari sini perlunya penambahbaikan, 

inovasi, penyelidikan dan reka cipta serta digabungkan dengan unsur nilai-nilai murni 

dalam merealisasikan capaian minda kelas pertama yang diinginkan.  

 

Bahagian Pendidikan dan Latihan Teknik Vokasional (BPLTV) di Malaysia  

dipertanggungjawabkan untuk menerapkan budaya kerja yang selamat bagi 

memastikan aspek keselamatan dan kesihatan sentiasa terjamin. Ini bertujuan untuk  

melatih para pelajar agar bersedia untuk menceburi alam pekerjaan serta 

mendedahkan mereka kepada suasana kerja yang bakal mereka tempuhi kelak 

(Kementerian Pendidikan Malaysia, 2001). Di samping itu, matlamat untuk 

melahirkan tenaga kerja mahir dan usahawan yang berdaya saing, memiliki kelayakan 

dan kemahiran yang diiktiraf, berwatak profesional dan diterima oleh pasaran kerja  

dapat dicapai (Sulaimanetal., 2017). Selain itu, pendidikan keselamatan dan kesihatan 

pekerjaan pada peringkat institusi pendidikan terutamanya TVET perlu diambil 

perhatian supaya bakal pelapis pekerja industri ini lebih peka terhadap risiko dan 

bahaya kemalangan serta kecederaan di tempat kerja. 

 

Keselamatan ditakrifkan sebagai satu keadaan bebas daripada kecederaan, 

ketakutan, kesakitan atau kehilangan yang mana ia memerlukan tindakan yang 

sewajarnya daripada semua pihak  (Schneideretal. , 2019). Kemalangan boleh berlaku 

terutamanya ketika pelajar menjalankan kerja-kerja amali di bengkel yang 

mengakibatkan luka, kecacatan anggota dan kehilangan nyawa. Pelajar-pelajar 

sentiasa terdedah dengan bahaya kemalangan semasa melakukan kerja yang 

melibatkan penggunaan peralatan tangan, mesin dan bahan kimia jika tidak 

dikendalikan dengan baik dan mengikut peraturan yang ditetapkan. Kesedaran pelajar 

dan pengetahuan tentang penggunaan peralatan, persekitaran yang selamat dan 

peraturan keselamatan adalah amat penting sebelum, semasa dan selepas sesi latihan 

amali di dalam bengkel. Selain itu, budaya yang berdasarkan kepercayaan bahawa 

keselamatan menjadi keutamaan dan amalan dalan kehidupan perlu diterapkan. 

Semua aktiviti dan proses mesti dilaksana selengkapnya dengan sentiasa 

mementingkan keselamatan. Perancangan dan pelaksanaan beberapa tindakan ke arah 

melahirkan suasana persekitaran tempat kerja yang selamat per lu diambil. Antaranya 

ialah dengan mewujudkan Jawatankuasa Keselamatan dan Kesihatan Pekerjaan 

selaras dengan tuntutan Akta Keselamatan dan Kesihatan Pekerjaan 1994 bagi 

mewujudkan persekitaran pekerjaan yang selamat (Saktirun, 2016).  

 

Bengkel-bengkel perlu dilengkapkan dengan alat perlindungan diri seperti but 

dan topeng muka keselamatan, alat pemadam api dari jenis ABC dan CO2 yang 

diselenggara secara berkala, dan sistem penggera kebakaran ditempatkan di bangunan 

akademik, bengkel, pentadbiran, pondok pengawal, dewan besar, perpustakaan, 

dewan makan dan asrama (Ismailetal. ,2018). Seterusnya, polisi serta poster 

keselamatan dan kesihatan ditempatkan di beberapa lokasi sekitar kolej seperti papan-

papan kenyataan, sudut  5S/EKSA (Ekosistem Kondusif Sektor Awam) dan bengkel-

bengkel. Hal ini dapat membantu meningkatkan kesedaran akan kepentingan 

mengamalkan budaya kerja yang selamat. Menurut Akta 514, Akta Keselamatan dan 

Kesihatan Pekerjaan 1994 telah meletakkan tanggungjawab keselamatan dan 

kesihatan pekerjaan semasa bekerja kepada pihak majikan dengan mewujudkan 

sebuah Jawatankuasa Keselamatan dan Kesihatan Pekerjaan (JKKP) yang 

dipengerusikannya sendiri di tempat kerja sekiranya jumlah pekerja adalah seramai 40 

orang atau lebih. Menurut akta tersebut, majikan adalah satu pihak yang mewujudkan 

suatu risiko dan pekerja adalah satu pihak yang bekerja dengan risiko tersebut  (Akta 

Keselamatan dan Kesihatan Pekerjaan, 1994). 

 

Dalam situasi ini, institusi pendidikan TVET adalah majikan dan para pelajar 

adalah pekerja yang perlu dilatih agar peka dengan risiko dan bahaya di tempat kerja 

yakni bengkel dan makmal untuk latihan amali. Selain itu, ibu bapa juga perlu 

memainkan peranan dalam memberikan kesedaran tentang aspek keselamatan kepada 

anak-anak mereka bermula dari rumah hingga ke pendidikan anak-anak, di peringkat 

persekolahan oleh guru-guru dan seterusnya hingga ke peringkat tinggi pendidikan 

iaitu di institusi pengajian tinggi (Harun, 2020). Langkah-langkah keselamatan dan 

kesihatan pekerjaan hendaklah diterapkan dalam pembelajaran anak-anak sama ada 

secara formal atau tidak formal untuk mengelakkan kemalangan dan kecederaan 

daripada berlaku. Ini disokong oleh (Bunneretal., 2019) yang menyatakan bahawa jika 

semua pihak memainkan peranan masing-masing dan tidak mementingkan diri sendiri, 

kes kemalangan akan dapat dielakkan. Seterusnya, (Mansoretal. , 2020) menyatakan 

bahawa sikap pelajar yang tidak mengambil endah tentang kepentingan keselamatan 

akan mendedahkan seseorang individu itu kepada risiko kemalangan. 

 

Di samping itu,  perkara yang berkaitan dengan keselamatan dan kesihatan 

pekerja bukan lagi dianggap sebagai elemen yang berasingan kerana ia berkait rapat 

antara satu sama lain. Tempat kerja yang kurang selamat meningkatkan risiko 

kemalangan serta kecederaan yang pastinya menjejaskan kesihatan. Pada masa yang 

sama, pekerja yang kurang sihat adalah lebih berisiko untuk mengalami kemalangan. 

Kewujudan Akta Keselamatan dan Kesihatan Pekerjaan (OSHA) 1994 jelas 

menunjukkan perkaitan dan kepentingan kedua-dua elemen ini. Matlamat utama akta 

tersebut ialah untuk menghasilkan budaya kerja yang selamat dan sihat dalam 

kalangan semua pekerja dan majikan di Malaysia.  Keselamatan di tempat kerja 

adalah berkenaan pencegahan kemalangan, kecederaan atau penyakit dalam kalangan 

pekerja atau orang-orang lain yang berada di tempat kerja. Selain daripada 

memelihara nyawa serta kesihatan pekerja yang merupakan aset terpenting dalam 

sesebuah organisasi atau syarikat, pencegahan kemalangan secara tidak langsung 

dapat mengurangkan kos rawatan, pampasan, kehilangan produktiviti, ketidakhadiran 

bekerja, kerosakan harta-benda, perkhidmatan kesihatan masa depan, hilang upaya 

dan lain-lain lagi (Unit Kesihatan Pekerjaan, Bahagian Kawalan Penyakit, 

Kementerian Kesihatan Malaysia, 2009). 

 

Pada tahun 2019, bilangan kemalangan pekerjaan telah meningkat kepada 40, 

811 kes, kadar kematian pekerjaan bagi setiap 100, 000 pekerja semakin menurun 

kepada 3.83, dan kadar kemalangan pekerjaan bagi setiap 1, 000 pekerja meningkat 

kepada 2.71 (Jabatan Keselamatan dan Kesihatan Pekerjaan, 2021). Kemalangan 

dan kecederaan di tempat kerja adalah isu yang masih menjadi kebimbangan 

organisasi. Di Malaysia, umumnya kesedaran mengenai keselamatan dan kesihatan 

pekerjaan telah menunjukkan peningkatan dari tahun ke tahun. Bermula dengan 

penguatkuasaan AKKP 1994, majikan dan pekerja mula menyedari peranan dan  

tanggungjawab masing-masing dalam memastikan hazad di tempat kerja dikenalpasti, 

ditaksir dan dikawal. Namun keadaan ini masih tidak menjamin tahap keselamatan 

pekerjaan berada di tahap memuaskan memandangkan kadar kemalangan yang 

berlaku dalam kalangan pekerja masih agak tinggi pada setiap tahun. 

 

Jadual 1.2 menunjukkan kes kemalangan maut yang dilaporkan mengikut 

sektor dari tahun 2007-2010. Sektor yang paling tinggi mencatatkan kemalangan maut 

ialah pembinaan, diikuti dengan sektor pengilangan, pertanian, kemudahan dan yang 

terakhir ialah perlombongan.  Sektor pembinaan turut mencatatkan kes kemalangan 

maut yang paling tinggi pada setiap tahun.  Kadar kemalangan yang berlaku di 

industri ini amatlah perlu untuk disifarkan jika berkemampuan.  Sehubungan itu, 

Pengerusi Institut Keselamatan dan Kesihatan Pekerjaan Negara (NOISH) 

(Awangetal., 2019), menyarankan supaya pihak majikan di negara ini meningkatkan 

pendedahan mengenai program Keselamatan dan Kesihatan Pekerjaan (OSH) kepada 

pekerja bagi mengurangkan risiko kemalangan berkaitan tempat kerja. 

 

Jadual  1.2  

Kes kemalangan maut yang dilaporkan mengikut sektor. Jabatan Keselamatan dan 
Kesihatan Pekerja ( 2007-2010 ) 
 

 
Sektor 

 
2007 2008 2009 2010 Jumlah 

 
Pengilangan 
 

63 76 63 75 277 

 
Perlombongan 
 

9 6 3 1 19 

 
Pembinaan 
 

95 72 71 85 323 

 
Kemudahan 
 

10 18 23 11 16 

 

Jadual 1.3 pula menunjukkan sebilangan besar kemalangan pekerjaan yang 

berlaku telah mengakibatkan kematian dalam kalangan pekerja tempatan dan asing 

yang mengakibatkan kerugian besar kepada negara. Kos akibat kemalangan menelan 

perbelanjaan yang besar hingga boleh menyebabkan kerugian berbilion-bilion ringgit 

kepada negara. Sektor perkhidmatan paling banyak kehilangan pekerja dalam 

kemalangan iaitu 9,002 kes dan kematian pula 68 kes pada tahun 2018. Ini pastinya 

mengakibatkan syarikat mengalami kerugian bagi menampung kos seperti kehilangan 

pekerja, kehilangan waktu bekerja, penambahbaikan atau penggantian harta dan 

peningkatan dalam caruman insuran. 

Jadual  1.3   

Jumlah Kemalangan Pekerjaan Negara 2018 (Pekerja Tempatan dan Asing) 

 
Pembinaan 

 
Pekerja Tempatan Pekerja Asing 

 
Kemalangan 

 
3,516 395 

 
Kematian 

 
67 102 

 
Pengilangan 

 
Pekerja Tempatan Pekerja Asing 

 
Kemalangan 

 
8,105 3,450 

 
Kematian 

 
57 72 

 
Perkhidmatan 

 
Pekerja Tempatan Pekerja Asing 

 
Kemalangan 

 
9,002 234 

 
Kematian 

 
68 14 

 
Perdagangan Borong 

dan Runcit 
 

Pekerja Tempatan Pekerja Asing 

 
Kemalangan 

 
3,739 150 

 
Kematian 

 
37 10 

 
Sumber:  Bahagian Dasar Antarabangsa dan Pembangunan Penyelidikan Jabatan 
Keselamatan dan Kesihatan Pekerjaan Kementerian Sumber Manusia 

Di Malaysia, kemalangan industri telah menunjukkan angka yang 

membimbangkan dalam tempoh lima tahun (1995-2000) walaupun terdapat 

penurunan dari segi bilangannya. Mengikut laporan tahunan Pertubuhan Keselamatan 

Sosial  (PERKESO) sebagaimana yang ditunjukkan melalui Jadual 1.4 dapat dilihat 

bahawa pada tahun 1995, terdapat 114, 134 kemalangan dengan jumlah kematian 

sebanyak 952 orang. Pada tahun 1996 terdapat 106, 508 kemalangan dengan 1, 207 

kematian. Pada tahun 1997 terdapat 86, 589 kemalangan dengan jumlah kematian 

sebanyak 1, 307 orang. Manakala pada tahun 1998 terdapat 85, 338 kemalangan 

dengan jumlah kematian sebanyak 1, 046 orang. Namun begitu, pada tahun 1999 dan 

2000 angka kemalangan industri dan kematian didapati telah turun dengan mendadak 

iaitu pada tahun 1999 dilaporkan terdapat 92, 074 kemalangan dengan jumlah 

kematian 909. Manakala pada tahun 2000 dilaporkan berlakunya 36, 854 kemalangan 

dengan 454 kematian (Azam, M. B. M. 2021).  

 

Jadual   1.4    

Statistik Kemalangan Industri Di Malaysia Bagi Tahun 1995-2000 

 
Bil 

 
Tahun Bil Kemalangan ( Kes ) Kematian ( Orang ) 

1 
 1995 114,134 952 

2 
 1996 106,508 1207 

3 
 1997 86,589 1307 

4 
 1998 85,338 1046 

5 
 1999 92074 909 

6 
 2000 36,854 454 

 

(Sumber: Ab. Aziz dan Intan, 2002) 

Menurut laporan yang telah dikeluarkan menerusi Pelan Induk Keselamatan 

dan Kesihatan Pekerjaan 2016-2020 atau lebih dikenali sebagai OSHMP 2020, 

pencapaian prestasi industri dalam keselamatan dan kesihatan pekerjaan telah 

menunjukkan pencapaian yang positif melalui penurunan bilangan dan kadar 

kemalangan di tempat kerja di seluruh negara (Rajah 1.1). Jumlah kemalangan 

industri yang dilaporkan pada tahun 2005 adalah sebanyak 51, 829 kes. Statistik 

menunjukkan kadar kemalangan maut pada tahun itu adalah sebanyak 6.93 

kemalangan maut bagi setiap 100, 000 pekerja dan 5.16 kemalangan bagi setiap 1, 

000 pekerja. 

 

 
 

Rajah 1.1.  Kadar Kemalangan yang dilaporkan oleh OSHMP 2020 

 

Hasil daripada pelaksanaan pelan strategik KKP yang pertama pada tahun 

2010 jumlah kemalangan yang dilaporkan menurun kepada 41, 467 kes dan statistik 

menunjukkan penurunan kadar kemalangan maut dan kadar kemalangan yang 

signifikan. Kadar kemalangan maut menurun kepada 6.45 pekerja bagi setiap 100, 

000 pekerja dan kadar kemalangan menurun secara drastik daripada 5.16 kepada 3.68 

kemalangan bagi setiap 1, 000 pekerja. Lima tahun kemudian, hasil daripada 

pelaksanaan pelan strategik yang kedua iaitu OSHMP 2015, jumlah kemalangan 

industri yang dilaporkan menurun kepada 38, 753 kemalangan. Hasil yang dicatatkan 

adalah penurunan kadar kemalangan maut kepada 4.84 bagi setiap 100, 000 pekerja 

dan kadar kemalangan kepada 2.81 bagi setiap 1, 000 pekerja. Penurunan kadar 

kemalangan yang signifikan ini menunjukkan matlamat OSHMP dapat membuahkan   

hasil  yang  memuaskan. 

 

Malaysia dianggarkan telah menanggung kehilangan tenaga kerja bernilai 

sebanyak RM1.2 bilion akibat daripada kemalangan dalam tahun 1995 (Jabatan 

Keselamatan dan Kesihatan Pekerjaan, 2000). PERKESO telah membuat pembayaran 

akibat daripada kemalangan untuk tujuan faedah hilang upaya sementara berjumlah 

RM289 juta dalam tahun 1995, RM316 juta dalam tahun 1996 dan RM383 juta dalam 

tahun 1997. Mengikut kajian PERKESO unjuran pembayaran pada tahun 2020 ialah 

RM5 bilion dan dengan jumlah dana yang ada padanya, PERKESO mungkin tidak 

mempunyai dana yang mencukupi untuk membuat pembayaran jika keadaan sebegini 

berterusan. 

 

Berdasarkan statistik tersebut, ianya jelas menunjukkan perlunya pendedahan 

pengetahuan dan penerapan amalan serta budaya keselamatan dan kesihatan pekerjaan 

pada peringkat awal pendidikan teruatama dalam kalangan pelajar TVET yang 

merupakan pelapis yang akan memasuki industri pekerjaan pada masa hadapan. 

Pelajar perlu dilatih agar mempunyai disiplin dan kesedaran yang tinggi demi 

menjaga diri serta orang sekeliling daripada ancaman serta risiko kecederaan 

mahupun kemalangan di tempat kerja. Ini bukan sahaja dapat membantu menjaga 

keamanan dan keselamatan di tempat kerja, malah dapat meningkatkan perkembangan 

ekonomi bagi sektor industri. 

 

 

1.3 Pernyataan Masalah  
 

Pembelajaran dan pengajaran pelajar TVET adalah lebih banyak berfokuskan kepada 

kaedah amali di dalam bengkel dan makmal berbanding bilik darjah atau kuliah. 

Menurut  (Awangetal, 2018).,  setiap proses pembelajaran melalui kaedah amali yang 

dijalankan oleh pelajar akan menyebabkan mereka mudah terdedah kepada 

kemalangan dan kecederaan ketika mempelajari dan melakukan proses kerja amali.  

Salah satu punca kemalangan yang disebabkan oleh faktor  kecuaian manusia didapati 

berlaku semasa melakukan kerja di bengkel (Kementerian Sumber Manusia, Jabatan 

Keselamatan dan Kesihatan Pekerjaan, 2016). Dapatan ini disokong oleh (Sidin, 

2021).  yang mendapati hanya sebahagian kecil pelajar di Institut Pengajian Tinggi 

Awam (IPTA) di negeri Johor sedar dan mengetahui mengenai amalan keselamatan 

dan kesihatan di makmal dan bengkel. Selain itu, kadar kemalangan industri yang 

tinggi menunjukkan bahawa perlunya pendedahan isu keselamatan dan kesihatan 

pekerjaan dalam kalangan pelajar bermula dari peringkat awal pendidikan 

termasuklah dalam bidang TVET (Nor Hayati,  2018).  

 

Menurut (Ismail, 2018) keselamatan bengkel adalah aspek yang perlu menjadi 

fokus utama dalam melakukan kerja-kerja amali semasa berada di dalam bengkel. 

Bengkel dan makmal adalah tempat yang mempunyai pelbagai peralatan yang 

memerlukan kemahiran dan pengetahuan pelajar supaya tidak berlaku kemalangan 

yang tidak diingini dan proses pembelajaran serta pengajaran dapat dipastikan 

berjalan dengan lancar (Ismailetal, 2018)  Kemalangan boleh berlaku disebabkan 

beberapa faktor seperti kegagalan pengurusan susun atur di dalam makmal dan 

bengkel .(Azizihadi, Y. 2018). , penggunaan peralatan yang tidak dijaga dan tidak 

diselenggara dengan sempurna, ruang bengkel yang kecil dan komposisi pelajar yang 

ramai. Sehubungan itu, pelajar seharusnya mengamalkan budaya dan mematuhi 

langkah-langkah keselamatan yang telah disediakan supaya kemalangan di dalam 

bengkel dapat dielakkan (Talib, A. 2019).  

 

Keselamatan dan kesihatan pekerjaan merupakan salah satu aktiviti 

pengurusan sumber manusia yang penting dan berperanan untuk memberikan 

perlindungan kepada pekerja daripada kemalangan semasa menjalankan ker ja (Azam, 

M. B. M. 2021).. Memandangkan pelajar TVET adalah pelapis kepada pekerja 

industri, maka mereka perlu dilatih agar mempunyai sikap kerja yang betul dan tekun 

(Sutharssan, N. 2018). Seseorang individu perlu tahu dan mempraktiskan amalan 

keselamatan di dalam bengkel berpandukan konsep sebelum, semasa dan selepas 

menggunakan bengkel serta peralatan. (Khaeruddin Said, M. M.  2019). Pengetahuan 

keselamatan bengkel adalah meliputi perkara-perkara seperti peraturan, persekitaran, 

sikap pekerja atau pelajar, kemahiran menggunakan alat tangan dan kemahiran 

menggunakan mesin. Penguasaan peraturan yang tinggi secara tidak langsung akan 

dapat mengurangkan risiko-risiko kemalangan.  

 

(Schneideretal., 2019), menyatakan bahawa para pekerja yang mengalami 

kemalangan serta kematian semasa bekerja adalah kerana kegagalan mengikut 

prosedur kerja seperti yang ditetapkan. Oleh itu, adalah amat perlu pelajar-pelajar 

menguasai setiap aspek peraturan supaya dapat meminimakan risiko berlaku 

kemalangan (Memarietal. , 2019). Pengetahuan tentang aspek kerja dan persekitaran 

juga merupakan suatu perkara yang penting dalam memastikan keselamatan diri dan 

harta benda ketika bekerja. Menurut (Abasetal., 2020), salah satu punca kemalangan 

adalah tidak mengikuti peraturan keselamatan ketika menjalankan suatu tugas. 

Peraturan keselamatan bengkel adalah satu perkara yang wajib diketahui oleh setiap 

pelajar atau sesiapa sahaja yang bekerja di dalam bengkel. Keadaan ini berlaku adalah 

disebabkan oleh pendedahan terhadap peraturan keselamatan yang kurang. Hal ini 

bersesuaian dengan pendapat (Dekker 2017) yang menyatakan bahawa setiap 

peraturan umum adalah perlu dinyatakan dengan jelas. 

 

Adalah menjadi tanggungjawab pekerja untuk bekerja dalam keadaan yang 

sihat dan selamat. Justeru itu, pihak yang terlibat hendaklah menunjukkan inisiatif 

masing-masing dalam menjaga keselamatan dan kesihatan di tempat kerja dengan 

mengetahui serta mengambil berat akan risiko dan punca-punca kemalangan. Pekerja 

mestilah berwaspada semasa menjalankan tugas seharian bagi mengelakkan 

berlakunya kemalangan dan majikan pula perlu memastikan persekitaran pekerjaan 

adalah selamat dan mematuhi undang-undang yang ditetapkan. Namun, nilai 

kemalangan yang dilaporkan oleh agensi-agensi keselamatan masih berada di tahap 

yang kurang memuaskan sehingga menimbulkan persoalan sama ada para pekerja ini 

benar-benar mengetahui akan punca-punca kemalangan tersebut atau sebaliknya.  

 

Menurut (Ismailetal., 2018), kesedaran terhadap terhadap aspek keselamatan 

pekerjaan adalah amat penting. Justeru itu, salah satu daripada perkara yang 

dititikberatkan oleh AKKP 1994 adalah untuk meningkatkan kesedaran para majikan 

dan pekerja di negara ini tentang pentingnya amalan keselamatan dan kesihatan 

pekerjaan. Menurut (Yusofetal., 2019), pengenalan AKKP 1994 adalah disebabkan 

Akta Kilang dan Jentera 1967 dilihat mempunyai banyak kelemahan terutamanya  

dari segi aspek keselamatan di tempat kerja, dan statistik kemalangan di tempat kerja 

yang menunjukkan peningkatan setiap hari. Di bawah Akta Kesihatan dan 

Keselamatan Pekerjaan (AKKP, 1994), majikan merupakan individu yang 

bertanggungjawab untuk mengambil berat tentang keselamatan dan kesihatan para 

pekerja ketika bekerja dan juga orang lain yang turut berada di kawasan tersebut. 

Pematuhan akta seperti Akta 514 atau Akta 139 akan menjadi tunjang kepada 

pemastian suasana kerja yang sihat dan selamat  serta  berkualiti  produktivitinya. 

 

Keselamatan merupakan suatu aspek yang amat penting dalam kehidupan 

seharian.  Dalam melahirkan pekerja yang mempunyai amalan kerja yang sihat serta 

selamat, pendidikan yang sewajarnya perlu diberikan kepada pelajar supaya ilmu 

yang dipelajari akan dapat diserap dan menjadi amalan mereka pada setiap masa di 

masa hadapan.  Oleh sebab itu, amalan keselamatan di bengkel amat wajar dan perlu 

untuk dikaji kerana ia merupakan tempat yang melahirkan tenaga kerja kepada 

industri. Dengan ini kita akan dapat melihat kesinambungan pelajaran yang 

diterapkan dengan keadaan di industri. Justeru itu, kajian ini akan memfokuskan 

kepada pengamalan serta pengetahuan keselamatan ketika berada di bengkel termasuk 

aspek peraturan, persekitaran, sikap, pengetahuan serta kemahiran. 

 

Dalam merealisasikan proses pembangunan modal insan yang merangkumi 

keterampilan dalam pelbagai aspek, amatlah diharapkan dapatan kajian ini akan dapat 

memberi impak yang besar terhadap perkembangan Pendidikan Teknik dan 

Vokasional di Malaysia dan seterusnya menyediakan latihan dan peluang kepada 

pelajar-pelajar untuk peringkat separa profesional dalam bidang teknikal melalui 

insitusi pendidikan yang dipertanggungjawabkan seperti sekolah vokasional, 

politeknik, institusi latihan, universiti dan sebagainya. Menurut (Hassanetal. , 2019), 

bidang pengajian yang mantap perlu mengambil kira perkembangan dan keperluan 

semasa bagi memastikan kualiti pengajian yang tinggi. Keselamatan merupakan suatu 

perkara asas yang bukan hanya perlu diterapkan ketika melakukan kerja-kerja amali 

di bengkel ketika belajar tetapi juga penting untuk diamalkan serta dipraktikkan 

semasa di alam pekerjaan. 

 

Dari dapatan berikut akan memberi sumbangan dalam meningkatkan mutu 

kerja mereka yang terlibat dalam bidang berkaitan keselamatan dan kesihatan 

pekerjaan (Hassanetal. , 2019).  Antara manfaat darinya ialah meningkatkan budaya 

kerja yang lebih baik, serta menerapkan kesedaran tentang betapa pentingnya amalan 

keselamatan semasa melakukan kerja amali di dalam bengkel, memberikan 

sumbangan kepada tenaga pengajar yang terlibat sebagai garis panduan dalam 

mempertingkatkan lagi peraturan-peraturan dan amalan keselamatan sedia ada dan 

seterusnya membimbing pe lajar mengamalkan budaya kerja yang selamat, dan 

memberikan sumbangan dan panduan kepada pihak Institut Pendidikan Teknikal 

dalam proses penambahbaikkan strategi pengendalian, penyelanggaran bengkel serta 

perancangan yang selamat kepada pelajar. 

1.4 Objektif  Kajian  
 

Tujuan penyelidikan ini adalah untuk menilai amalan keselamatan dan kesihatan 

pekerjaan di bengkel dalam kalangan pelajar-pelajar bidang teknologi di institut 

latihan vokasional di Malaysia. Untuk mencapai matlamat kajian tersebut, beberapa 

objektif khusus telah dikenal pasti seperti berikut: 

1.  Mengenal pasti Amalan Keselamatan dan Kesihatan Pekerjaan di Institut 

Pendidikan Teknikal dan Vokasional di Malaysia (Amalan AKKP) 

2.  Mengenal pasti Pelaksanaan Amalan Keselamatan dan Kesihatan Pekerjaan di 

Institut Pendidikan Teknikal dan Vokasional di Malaysia (Pelaksanaan 

AKKP) 

3  Mengenal pasti Pematuhan Amalan Keselamatan dan Kesihatan Pekerjaan di 

Institut Pendidikan Teknikal dan Vokasional di Malaysia (Pematuhan AKKP) 

4  Mengenal pasti Budaya Amalan Keselamatan dan Kesihatan Pekerjaan di 

Institut Pendidikan Teknikal dan Vokasional di Malaysia (Budaya AKKP) 

5  Mengenal pasti hubungan Pelaksanaan Amalan Keselamatan dan Kesihatan 

Pekerjaan (pelaksanaan AKKP), Pematuhan Amalan Keselamatan dan 

Kesihatan Pekerjaan (pematuhan AKKP) dan Budaya Amalan Keselamatan & 

Kesihatan Pekerjaan (budaya AKKP) dengan Amalan Keselamatan dan 

Kesihatan Pekerjaan di Institut Pendidikan Teknikal dan Vokasional di 

Malaysia 

6. Mengenal pasti peramal utama kejayaan Amalan Keselamatan dan Kesihatan 

Pekerjaan di Institut Pendidikan Teknikal dan Vokasional di Malaysia 

berpandukan kepada pelaksanaan Amalan Keselamatan & Kesihatan 

Pekerjaan, pematuhan Amalan Keselamatan & Kesihatan Pekerjaan dan 

budaya Amalan Keselamatan dan Kesihatan Pekerjaan 

7. Mendapatkan pandangan berkenaan pematuhan Amalan Keselamatan dan 

Kesihatan Pekerjaan (pamatuhan AKKP) 

 

1.5  Persoalan  Kajian. 

 
Berdasarkan perbincangan tentang permasalahan kajian yang lalu, beberapa persoalan 

kajian telah dibentuk sebagai panduan asas kepada keseluruhan pelaksanaan kajian 

ini. Antara persoalan kajian bagi kajian ini adalah seperti berikut: 

1.  Apakah Amalan Keselamatan dan Kesihatan Pekerjaan di Institut Pendidikan 

Teknikal dan Vokasional di Malaysia? 

2.  Apakah Pelaksanaan Amalan Keselamatan dan Kesihatan Pekerjaan di Institut 

Pendidikan Teknikal dan Vokasional di Malaysia? 

3.  Apakah Pematuhan Amalan Keselamatan dan Kesihatan Pekerjaan di Institut 

Pendidikan Teknikal dan Vokasional di Malaysia? 

4.  Apakah Budaya Amalan Keselamatan dan Kesihatan Pekerjaan di Institut 

Pendidikan Teknikal dan Vokasional di Malaysia? 

5. Adakah terdapat hubungan pelaksanaan amalan keselamatan & kesihatan 

pekerjaan (pelaksanaan AKKP), pematuhan amalan keselamatan & kesihatan 

pekerjaan (pematuhan AKKP) dan budaya amalan keselamatan & kesihatan 

pekerjaan (budaya AKKP) dengan amalan keselamatan dan kesihatan 

pekerjaan di institut pendidikan teknikal dan vokasional di Malaysia? 

6. Adakah terdapat peramal utama kejayaan  amalan keselamatan dan kesihatan 

pekerjaan di institut pendidikan teknikal dan vokasional di Malaysia 

berpandukan kepada pelaksanaan amalan keselamatan & kesihatan pekerjaan 

(perlaksanaan AKKP), pematuhan amalan keselamatan & kesihatan pekerjaan 

(pematuhan AKKP) dan budaya amalan keselamatan dan kesihatan pekerjaan 

(budaya AKKP)? 

7. Apakah pandangan dan pematuhan (pematuhan AKKP) respoden berkenaan 

amalan keselamatan dan kesihatan pekerjaan? 

 

 
1.6 Hipotesis  Kajian  

 
Hipotesis kajian dibina berdasarkan persoalan kajian. Hipotesis kajian ini adalah 

seperti berikut: 

Ha1: Terdapat perbezaan signifikan dalam amalan keselamatan dan kesihatan 

pekerjaan di institut pendidikan teknikal dan vokasional di Malaysia antara 

responden lelaki dengan perempuan.  

Ha2: Terdapat hubungan yang signifikan antara pelaksanaan dengan amalan 

keselamatan dan kesihatan di Institut Pendidikan teknikal dan vokasional di 

Malaysia. 

Ha3: Terdapat hubungan yang signifikan antara pematuhan dengan amalan 

keselamatan dan kesihatan di Institut Pendidikan teknikal dan vokasional di 

Malaysia.  

Ha4: Terdapat hubungan yang signifikan antara budaya dengan amalan keselamatan 

dan kesihatan di Institut Pendidikan teknikal dan  vokasional di Malaysia.  

Ha5: Terdapat faktor peramal bagi pemboleh ubah amalan keselamatan dan kesihatan 

pekerjaan di  pendidikan di institut pendidikan teknikal dan vokasional di 

Malaysia. 

1.7 Kerangka  Konseptual  Kajian  

 

Kerangka konseptual kajian bertujuan untuk menjelaskan dengan mendalam 

mengenai bentuk kajian yang dikaji. Ia menunjukkan hubungkait di antara 

pembolehubah, faktor-faktor yang mempengaruhi kajian dan bentuk kajian. Kerangka 

konsep ini telah diadaptasi daripada (Nil Pa, 2001) dan diubahsuai mengikut 

kesesuaian kajian dimana ia mempunyai tiga komponen utama iaitu input yang terdiri 

daripada pemboleh ubah tidak bersandar yang diukur untuk menganalpasti faktor-

faktor yang mempengaruhi amalan keselamatan dan kesihatan pekerjaan di institut 

pendidikan teknikal dan vokasional  di Malaysia. Elemen proses bagi konstruk 

Amalan Keselamatan mengaplikasikan (Teori Tingkahlaku / Behavioris) , konstruk 

Pelaksanaan Keselamatan mengaplikasikan (Teori Penyebab Insiden-Kemalangan & 

Petersen), konstruk Kepatuhan Keselamatan yang mengaplikasikan (Teori Punca 

Kemalangan) dan konstruk Budaya Keselamatan yang mengaplikasikan (Teori 

Pembangunan Budaya Keselamatan Reason). Akhir sekali ialah output kajian iaitu 

pemboleh ubah tidak bersandar amalan keselamatan dan kesihatan pekerjaan pelajar 

teknikal dan vokasional dalam bidang teknologi. 

 

 Secara ringkasnya kerangka konseptual kajian ini menunjukkan pandangan 

keseluruhan kajian yang dijalankan. Terdapat empat pemboleh ubah tidak bersandar 

yang dikaji dalam kajian ini iaitu terdiri daripada konstruk amalan, pelaksanaan, 

kepatuhan dan budaya keselamatan dan setiap aspek tersebut dibantu dengan teori 

yang berkaitan dalam kajian ini. Bagi konstruk pertama iaitu faktor amalan, ia diukur 

berpandukan kepada tiga sub konstruk yang terdiri daripada aspek keselamatan yang 

diamalkan di dalam bengkel merangkumi aspek keselamatan diri, peralatan dan 

persekitaran. Faktor yang kedua pula ialah pelaksanaan keselamatan yang diukur 

melalui sub konstruk bagaimana menggunakan PPE dengan berkesan, pelajar 

mencegah risiko yang bakal terjadi bagi mengelakkan kecelakaan dan seterusnya ialah 

mengenalpasti sama ada pelajar mematuhi SOP kerja yang telah ditetapkan. 

 Konstruk yang ketiga pula ialah mengukur kepatuhan terhadap keselamatan 

yang diaplikasikan di dalam bengkel. Konstruk kepatuhan ini diukur berpandukan 

kepada sub konstruk sikap yang mana ia merangkumi aspek kepatuhan sikap patuh, 

bertanggungjawab dan mengamal. Manakala, konstruk yang terakhir ialah konstruk 

budaya keselamatan yang mana ia diukur menggunakan tiga sub konstruk iaitu sikap, 

tingkah laku dan persekitaran. Maka, output bagi kajian ini yang dijangkakan 

mengenalpasti amalan keselamatan dan kesihatan pekerjaan pelajar-pelajar teknikal 

dan vokasional dipaparkan secara jelas dalam Rajah 1.2. 

  

 Kerangka konseptual kajian ini juga turut menerangkan teori Teori 

Tingkahlaku / Behavioris  sebagai konstruk Amalan Keselamatan mengaplikasikan 

yang mendasari kajian ini. Disamping itu teori lain yang berkaitan dengan konstruk 

kedua Pelaksanaan Keselamatan mengaplikasikan Teori Penyebab Insiden-

Kemalangan & Petersen , Teori Punca Kemalangan bagi konstruk kepatuhan dan 

Teori Pembangunan Budaya Keselamatan Reason untuk konstruk Budaya 

Keselamatan. 

 

 

 

 

 



28 
 

 

     



29 
 

 

1.8 Kepentingan Kajian  
 

Kajian ini diharapkan dapat memberi manfaat kepada pihak tertentu khususnya yang 

terlibat secara langsung ataupun secara tidak langsung terhadap amalan keselamatan 

dan kesihatan pekerjaan di institut latihan pendidikan vokasional di Malaysia. Salah 

satu pihak yang boleh memanfaatkan hasil kajian ini ialah, pihak Bahagain 

Pendidikan dan Latihan Teknik Vokasional (BPLTV) yang mana Kementerian 

Pendidikan Malaysia (KPM) sehingga kini dalam merancang dan memastikan pelajar-

pelajar yang dilahirkan peka dan faham tentang amalan keselamatan dan kesihatan 

pekerjaan semasa mereka menjalankan kerja amali di dalam dan di luar bengkel. Hasil 

dapatan kajian ini akan dapat mengenal pasti tahap amalan pelajar PTV tentang 

penjagaan dan penyelenggaraan peralatan tangan dan mesin dan mempraktikkan 

amalan keselamatan sebagai satu rutin ketika melakukan kerja-kerja amali. Maka, ia 

dianggap penting kerana hasilnya akan dapat menambahbaik sistem yang sedia ada 

bagi memberi kesedaran yang menyeluruh kepada semua pihak mengenai isu 

keselamatan yang diukur ini. Hal ini kerana amalan keselamatan dan kesihatan 

pekerjaan perlu diamalkan oleh pelajar memandangkan bengkel merupakan kawasan 

yang berisiko tinggi berlakunya kemalangan. Melalui pengalaman ini juga, pihak 

BPLTV, KPM dan Kementerian Sumber Manusia (KSM) dapat mengambil dan 

menerbitkan satu garis panduan langkah-langkah keselamatan sebagai penanda aras 

sejauh mana amalan keselamatan dan kesihatan penting untuk diamalkan. 

 

Kajian yang dijalankan juga dapat meningkatkan budaya kerja yang baik serta 

menerapkan kesedaran tentang betapa pentingnya mengamalkan amalan keselamatan  

dan kesihatan pekerjaan di dalam bengkel. Ia juga memberi sumbangan kepada guru 

yang terlibat sebagai panduan dalam mempertingkatkan lagi peraturan dan amalan 

keselamatan yang sedia ada dan seterusnya membimbing pelajar mengamalkan 

budaya kerja yang selamat. 

 

Dari kajian ini juga diharap dapat membantu tenaga pengajar dan guru-guru 

untuk menilai kesediaan diri mereka sebelum sesuatu pengajaran dilaksanakan. Selain  

itu, para guru dan pengajar juga diharap dapat menilai dan mengenal pasti kekuatan 

dan kelemahan yang ada dalam diri mereka dalam merancang dan melaksanakan 

pengajaran dan pembelajaran dengan lebih baik, berkesan dan tanpa gangguan. Pada 

masa yang sama, ia juga dapat memberikan sumbangan dan panduan kepada pihak di 

institut latihan vokasional di Malaysia dalam proses penambahbaikan strategi 

pengendalian, penyelenggaraan dan keselamatan bengkel. Penekanan terhadap 

permahaman mengenai amalan keselamatan dan kesihatan pekerjaan secara 

menyeluruh merupakan kepentingan utama kajian. Amalan-amalan keselamatan sedia 

ada kini merupakan garis panduan kepada pendidik umumnya dalam memastikan 

pengurusan keselamatan di tempat latihan dan kerja terutamanya untuk para pe lajar. 

Ia dianggap penting kerana pelajar-pelajar ini akan dilahirkan atau menjadi para 

pekerja mahir di tempat kerja. Dengan mengamalkan teknik serta konsep pengurusan 

terkini aspek keselamtaan dan kesihatan, ia akan dapat membantu bagi 

menambahbaik elemen-elemen keselamatan yang sedia ada di sektor pekerjaan. 

 

Seterusnya, dalam usaha mengurangkan kemalangan, aspek budaya 

pengurusan risiko keselamatan dilihat penting kerana ia adalah lebih menjurus kepada 

hubungan antara manusia berbanding budaya keselamatan, sebagaimana hubungan 

risiko yang lebih mengaitkannya dengan kesihatan, keselamatan dan kemalangan 

persekitaran, dan bila mana mengambil kira kedudukan pengurusan dalam tindakan 

pada tahap kawalan risiko. Organisasi boleh dikategorikan sebagai mempunyai 

budaya keselamatan yang baik atau positif atau budaya keselamatan yang buruk atau 

negatif bergantung kepada tahap keberkesanan dalam strategi pengurusan 

keselamatan risiko (Duryanetal., 2020). Menurut kajian (Fadlieetal. , 2016), faktor 

majikan dan penyelia juga merupakan penyumbang kepada keadaan persekitaran 

kerja yang tidak selamat serta kurang sesuai. Contohnya majikan yang kurang 

mementingkan aspek keselamatan serta mengabaikan faktor rekabentuk ergonomik 

atau susun atur pera latan pejabat atau jentera, pasti akan menimbulkan masalah atau 

kemalangan yang tinggi sekiranya berlaku kebakaran ataupun perkara yang tidak 

diingini terjadi. Malah terdapat juga yang kurang mementingkan kebajikan pekerja 

sehingga tahap kepuasan pekerja untuk menjalankan tugas adalah rendah. Kebajikan 

pekerja seperti cuti rehat yang cukup, keadaan kantin yang bersih, program riadah 

seperti pertandingan sukan antara jabatan, serta mewujudkan program kesihatan 

sebagaimana yang dicadangkan oleh (Chanetal. , 2020) akan memberi kesan positif 

kepada kadar kemalangan, di samping dapat menaikkan imej syarikat atau nilai 

muhibah kepada bakal pekerja ataupu pelabur. Malah, menurut (Arifinetal., 2019), 

pelaburan dalam OSH ini akan dapat mengurangkan kos pengeluaran atau firma 

dalam jangka masa panjang. 

 

Kesimpulannya, perubahan kepada budaya kerja ke arah amalan budaya 

keselamatan dan kesihatan pekerjaan memerlukan satu komitmen padu dari semua 

pihak khususnya pentadbiran sesebuah institut pendidikan teknikal dan pelajar yang 

sememangnya mengamalkan budaya kerja dalam aktiviti dalam bengkel masing-

masing. Pelbagai pendekatan perlu diubahsuai bagi memastikan budaya keselamatan 

boleh dimasyarakatkan dalam bidang pendidikan teknikal menerusi sistem 

komunikasi yang berkesan, kesediaan organisasi untuk berubah, fokus organisasi 

terhadap amalan keselamatan dan kesihatan dan faktor luaran seperti suasana kerja, 

sikap dan faktor ekonomi yang menjadi sokongan pembentukan budaya keselamatan 

dalam industri.  

 

Budaya keselamatan sebenarnya merupakan satu budaya yang baik untuk 

diterapkan di tempat kerja bagi menggalakkan keprihatinan pelajar terhadap amalan 

keselamatan kepada semua orang lain. Budaya keselamatan seharusnya perlu 

dijadikan sebagai suatu kebiasaan dalam organisasi, menjadi kepercayaan dan 

pegangan, peraturan, sikap dan amalan dalam pekerjaan di dalam organisasi. 

 

 

1.9 Batasan  Kajian  

 

Batasan kajian adalah terbatas kepada tujuan kajian. Kajian ini hanya mengkaji 

amalan, pelaksanaan, kepatuhan, dan budaya keselamatan yang diaplikasikan oleh 

pelajar PTV khusus dalam bidang teknologi sahaja di kolej vokasional dan pusat 

latihan industri di Malaysia dan tidak merangkumi keseluruhan institusi kemahiran. 

Mereka yang terlibat dari kajian ini terdiri dari pelajar dan pensyarah dari Kolej 

Vokasional (KV), Institut Latihan Perindustrian (ILP), Institut Kemahiran MARA 

(IKM) dan Institut Kemahiran Belia Negara (IKBN).  Pengumpulan maklumat yang 

diperoleh juga adalah tertakluk sepenuhnya dengan menggunakan soal selidik sebagai 

medium pemerolehan data. Analisis data bergantung sepenuhnya kepada item-item 

yang telah dibangunkan oleh pengkaji berdasarkan adaptasi dan modifikasi yang telah 

dibuat dari beberapa kajian terdahulu.  

 

Responden yang terlibat seramai 510 pelajar dan 262 pensyarah. Semua 

responden ini terlibat secara langsung dalam mengendalikan aktiviti di dalam 

bengkel. Walaupun kajian ini berdasarkan Akta Keselamatan & Kesihatan Pekerjaan 

1994 tetapi fokus kajian hanya menjurus kepada keselamatan pelajar dan pensyarah 

sahaja. Selain itu, kesahihan dan ketepatan kajian hanya berdasarkan kepada jawapan 

yang diberikan oleh responden melalui borang selidik yang diedarkan. 

Kebolehpercayaan dapatan kajian ini adalah amat bergantung kepada kejujuran dan 

keikhlasan responden dalam menjawab setiap persoalan yang dikemukakan.  

 

 

1.10 Definisi  Operasional 

 

1.10.1 Amalan  Keselamatan 

 

Menurut (Vinodkumar & Bhasi , 2010) merujuk kepada praktis, peranan dan fungsi 

yang berhubung kait dengan tindakan memastikan semua mereka yang terlibat 

mengamalkan satu tindakan kerja yang betul dan selamat. Ia melibatkan enam 

dimensi amalan pengurusan keselamatan iaitu: 1) komitmen pihak pengurusan;          

2) latihan keselamatan; 3) penglibatan pekerja atau individu; 4) komunikasi dan 

maklum balas keselamatan; 5) peraturan dan prosedur keselamatan; dan 6) program 

keselamatan.  

1.10.2  Pelaksanaan  keselamatan 

 

Perbuatan atau hal melaksanakan (mengusahakan, menjalankan) sesuatu. Akta 

Keselamatan dan Kesihatan Pekerjaan 1994 diperuntukkan di bawah Bahagian XI 

untuk mengambil tindakan bagi melaksanakan tujuan akta termasuklah kuasa untuk 

memasuki premis, memeriksa, meneliti, menggeledah, mengambil salinan, menyita 

dan menyiasat. (Sadon  2018) melalui peraturan sendiri dan telah membuat strategi 

pelaksanaannya melalui penguatkuasaan Undang-undang Keselamatan dan Kesihatan 

Pekerjaan 1994 (OSHA), Institut Keselamatan dan Kesihatan Pekerjaan Kebangsaan 

(NIOSH) dan Jabatan Keselamatan Kesihatan Pekerjaan (DOSH). 

 

1.10.3  Pematuhan  Keselamatan 

 

Sifat patuh, turut, ikut, akur, setuju terhadap peraturan yang ada memang perlu bagi 

menjayakan program itu.  Pematuhan keselamatan didefinisikan sebagai gelagat yang 

berfokuskan   kepada   memenuhi  standard  keselamatan  minimum   di  tempat  kerja  

(Makhbuletal 2019). Manakala (Nuur Aswani, J. 2018). mendefinisikan pematuhan 

keselamatan adalah tingkahlaku yang wajib dipatuhi manakala penyertaan 

keselamatan sebagai tingkahlaku secara sukarela. Walau apapun yang diperkatakan 

mengenai pematuhan dan penyertaan keselamatan, kedua-duanya akan membawa 

amalan keselamatan dan kesihatan pekerjaan terbaik kepada individu dan organisasi 

keseluruhannya. 

 

 

 

http://prpm.dbp.gov.my/cari1.aspx?keyword=turut
http://prpm.dbp.gov.my/cari1.aspx?keyword=ikut
http://prpm.dbp.gov.my/cari1.aspx?keyword=akur

1.10.4  Budaya  Keselamatan  Pekerjaan 

 

Sesuatu keadaan yang bebas daripada kemalangan dan kehilangan nyawa manusia 

atau berkaitan dengan sikap, tingkah laku, sistem dan faktor persekitaran yang 

mempromosikan secara berkesan pengurusan keselamatan dan kesihatan. 

 

1.10.5  Amalan Keselamatan dan Kesihatan Pekerjaan 

 

Satu suasana kerja yang selamat atau satu keadaan yang menjaminkan keselamatan 

pekerja dan orang yang berada di tempat kerja. Orang lain tersebut juga merujuk 

kepada tetamu atau sesiapa sahaja yang mempunyai urusan di dalam organisasi 

berkenaan. Mewujudkan suasana persekitaran pekerjaan yang sesuai dengan fisiologi 

dan psikologi pekerja. 

 

1.10.6 Institut Pendidikan Teknikal dan Vokasional 

 

Satu institut pendidikan yang berhasrat memberi peluang kepada pelajar yang 

mempunyai kecenderungan dalam pendidikan teknologi yang mana pelajar tersebut 

dilatih dengan latihan teknikal untuk memenuhi tenaga kerja dalam bidang industri.  

Di sini institut pendidikan teknikal yang dimaksudkan adalah Kolej Vokasional (KV), 

Institut Latihan Industri (ILP), Institut Kemahiran MARA (IKM) dan Institut 

Kemahiran Belia Negara (IKBN). 

1.10 Rumusan 

 

Secara keseluruhan, bab ini membincangkan berkenaan pengenalan, latar belakang 

kajian, pernyataan masalah, objektif kajian, persoalan kajian, hipotesis kajian, 

kerangka konseptual kajian, kepentingan kajian, batasan kajian, serta definisi 

operasional. Bahagian Pendidikan Teknik dan Vokasional di Malaysia  

dipertanggungjawabkan untuk menerapkan budaya kerja yang selamat bagi 

memastikan aspek keselamatan dan kesihatan sentiasa terjamin. Ini bertujuan untuk  

melatih para pelajar menceburi alam pekerjaan serta mendedahkan mereka kepada 

suasana kerja yang bakal mereka tempuhi semasa bekerja kelak. Secara umumnya, 

kajian ini bertujuan mengenalpasti faktor-faktor yang mempengaruhi amalan, 

pelaksanaan, pematuhan dan budaya keselamatan dan kesihatan  pekerjaan di institut 

pendidikan teknikal dan vokasional di  Malaysia. Bagi membentuk kerangka 

konseptual kajian, beberapa model dan teori digunakan iaitu Teori Tingkah laku / 

Behavioris, Teori Penyebab Insiden - Kemalangan & Petersen, Teori Punca 

Kemalangan dan Teori Pembangunan Budaya Keselamatan - Reason. Kepentingan 

kajian ini adalah dapat memberi manfaat kepada pihak tertentu khususnya yang 

terlibat secara langsung ataupun secara tidak langsung terhadap  amalan  keselamatan 

dan kesihatan pekerjaan di  institut latihan  pendidikan  vokasional  di  Malaysia. 

 
 
 
 
 
 




